d’Fouer an e Liddchen

Eng ganz Partie vun eise bekannste Liddercher sinn op eng Melodie geschriwwe ginn, déi de Leit genësseg an den Ouere läit, musikalesch Ouereschlëffer also: Huelt emol deer bekannster wéi d’Hechtercher aus der Stad (Sous les ponts de Paris), Eieieiei, et gëtt gekachte Kéis (La Madelon)… De Poutty Stein, ee vun eise beschte Vollekspoeten, huet sech e Spaass draus gemaach, e Quascht populär Melodien aus senger Zäit ze huelen an senger Gedichter driwwer ze zéien. De Paul Pütz huet vru Joeren seng flott kleng Chamber op die kleine Kneipe in unserer Strasse / et kleene Café geprafft; vun deem mengen der iwregens vill, de Peter Alexander hätt et komponéiert, nixda… et ass vum Holänner Pierre Kartner !… also och hei e Lidd mat enger Melodie aus enger anerer Sprooch.

Mir huet et am Bic gekribbelt, en Text iwwer eis Fouer op déiselwecht Musek ze maachen; déi passt an hirem Genre op d’Fouergefill wéi d’Fauscht op d’A. Dat rhythmecht/taktméissegt Upassen ass zwar nach laang net esou einfach, mä meng grouss (a kannereg) Léift fir déi national Kiermes huet mir iwwer de Bierg gehollef. Wat ass dran ? Déi 1.Stroph als kleng Beschreiwung vun der Fouer; déi 2. fir e bësse Verlaangeren no eisem‘Deemools…’; déi 3. Stroph hunn ech fir e Schotz Nodenkes iwwer jidderengem seng Kannerzäit reservéiert. Am Refrain huet natierlech de BLANNE JANG seng Blumme gehäit kritt… dat ganzt Lidd gefällt dem Historiker Steve Kayser, eisem Fouerspezialist vun haut, esou gutt, datt hien et an en etleche vun senge Konferenzen iwwer d’Fouer, heiheem an och am Ausland, agebaut huet.  Hei dann den Text ; probéiert emol, fir dee lues op d’Kleine Kneipe ze nurelen ( Am Gesankbuch ‘Eiser Lidder’ fannt dir d’Fouerliddchen mat den Nouten an Akkorden !) : 

Fouerliddchen

(op d'Weis vun "in't kleine Café" / P.Kartner)

1. All Joer am August, wann de Summer den Hank huet,

ass d'lescht Plaz um Glacis besat;

dann heescht et duerch d'Land: lo ass d'Fouer um Rullen,

a wéini gi mir dann an d'Stad?

Wann d'Hämmel erduerch sinn an d'Spiller nees jauwen,

an 't klunscht an et knuppt an et klaakt,

da kritt ee fir Duuscht, Gloscht an Honger ze déiden

gezaapt a gegrillt a gebak!

REFRAIN:

De Blanne Jang wor dach ee feine Kärel;

seng hou-bescht Iddi ass d'Fouer gewiescht!

Mir gi vun hei haut nach ëmmer sou gären,

aus der Vakanz mam Fouer-Schwonk

an d'Rad am Hierscht.
2.'t konnt muncheen um Glacis eng Flämmche begéinen,

huet vläicht och eng giedlech gehal;

't ass néirens méi flott fir säin Tierchen ze dréinen,

‘t spiert keen sech hei tierklech an al!

De Päerdsmaart, den Allee, déi grouss Plaz, déi drënner,

si voll fir all Spaass a fir Freed;

wien d'Riicht hält, ass hei bei de ville Gewënner,

wann hie mat äis séngt oder seet:

REFRAIN :...

De blanne Jang...
3. Wat hu mir als Kanner déi Fouer bewonnert,

an d'An sinn äis opgaang wéi d'Sonn!

hei gëtt et dach kéipweis, wou ee sech erënnert,

an deemools war d'Welt nach méi ronn.

Wier d'Äerdklatz eng Fouer an d'Liewen e Spillchen,

dann hätten der vill et méi liicht;

mä loosst mer äis freeën, sou laang wéi mir kënnen;

hei béit sech, wat kromm ass, gutt riicht !

REFRAIN :…

De blanne Jang…

